
Nd. 109. Tillaga til þingsályktunar [70. mál]
um skattaeyðublöð landbúnaðarins.

Fhn.: Jón Sigurðsson, Stefán Stefánsson, Jón Gíslason, Pétur Ottesen,
Páll Þorsteinsson.

Neðri deild Alþingis ályktar að skora á fjármálaráðherra, að hann hlutist til
um, að skattaeyðublöð fyrir tekjur af landbúnaði verði færð i það horf, að bændur
geti auðveldlega fært á þau viðurkennd rekstrarútgjöld við búreksturinn.

Greinarge.rð.

Tillaga þessi er fram borin vegna óánægju bænda og skattanefnda með framan-
greind eyðublöð.

Eins og eyðublað F 3 fyrir tekjur 'af landbúnaði ber með sér, er sá kafli skýrslu-
eyðubl., er fjallar um tekjur bónda, mjög nákvæmur, vel sundurliðaður og engu
sleppt, sem ætla má, að geti orðið tekjur í búi bónda. Öðru máli gegnir, þegar kemur
að gjöldum búsins, þar er kaupgjaldinu gerð góð skil, vel sundurliðað og greinilegt,
en þar með er líka upp talið. Öllum öðrum útgjöldum við búreksturinn er ætlað svo
lítið rúm, að furðu sætir, og ýmsu alveg sleppt, sem þar á að vera, þar á meðal út-
gjöldum, sem stafa af nýrri tækni og breyttum vinnuaðferðum. Afleiðingin af þessu
hefur orðið sú, að annaðhvort verður framteljandi að slengja gjöldum saman i einn
hrærigraut, sem erfitt er að átta sig á, eða, ef gjöldin eru sæmilega sundurliðuð, verður
blaðið svo útskrifað, að það verður torvelt aflestrar. Oft verður þetta einnig þess
valdandi, að framteljandi færir ekki ýmis rekstrarútgjöld, af því að hvergi er rúm
fyrir þau á eyðublaðinu og ekki eitt orð til að minna á þau á sama hátt og tekjurnar.
Ljósast verður þó ósamræmið í skýrslueyðuhlaðinu, þegar borið er saman rúmið,
sem tekjum og gjöldum er ætlað, en þar er tekjuframtalinu ætlað helmingi meira
rúm en gjöldunum. Sá hluti eyðublaðsins, sem fjallar um önnur gjöld búsins en
kaupgjald. mun líka að mestu óbreyttur síðan 1922, en eins og kunnugt er hafa
miklar breytingar orðið á búrekstri bænda frá þeim tíma. Með þingsályktuninni er
þess óskað, að framtalseyðublöðin verði færð til samræmis við nútímabúrekstur.


